
Abstract. Virtual reality (VR) allows you to create an immersive learning 
environment in the educational process, especially to visualize complex concepts 
and molecular structures, inaccessible laboratory work. Such approaches not only 
increase student motivation, but also contribute to the development of critical 
thinking and creative abilities. The purpose of the scientific work is to study the 
importance and disadvantages of using VR in educational processes in chemistry 
classes at universities. In accordance with the purpose of the study, a theoretical 
study and an experiment using immersive and interactive VR were conducted to 
determine the impact of VR technology on the motivation to learn and master the 
educational material of chemistry students. The research work used a systematic 
and comparative method of data analysis. The inductive method of summarizing the 
data and the method of analysis and comparison of accumulation allowed to reveal 
the essence of the studied pedagogical phenomena. The course of the experiment 
was organized on the basis of a pre-experimental design (pre-experimental). The 
results of the experiment were characterized by a SWOT analysis. The results of 
the analysis showed that teaching using VR technology increased students’ interest 
in studying chemistry and had a positive effect on their mood. The scientific work 
analyzed examples of introducing VR into educational programs and considered their 

impact on the learning and development of students based on modern research and 
practice. However, along with the advantages, disadvantages were also described 
and recommendations were made. The scientific work can be useful for teachers and 
future educators interested in organizing the learning process using interactive and 
immersive teaching methods and can be a source of ideas for introducing VR into 
the learning process.

Keywords: virtual reality; chemistry; augmented reality (AR); submicroscopic 
level; student; university.

Аннотация. Виртуалды шындық (VR) білім беру үрдісінде, әсіресе 
күрделі ұғымдар мен молекулалық құрылымдарды, қолжетімсіз зертханалық 
жұмыстарды визуализациялай алатын иммерсивті оқу ортасын құруға 
мүмкіндік береді. Мұндай тәсілдер студенттің ынтасын арттырып қана қоймай, 
сыни ойлау мен шығармашылық қабілеттерін дамытуға ықпал етеді. Ғылыми 
жұмыстың мақсаты – ЖОО химия сабағында VR-ды білім беру үдерістеріне 
қолданудың маңыздылығын және кемшілігін зерттеу. Зерттеудің мақсатына 
сәйкес, VR технологиясының химия мамандығы студенттерінің оқу ынтасына, 
оқу материалын меңгеруіне әсерін, артықшылығы және кемшілігін анықтау 
үшін теориялық зерттеу мен иммерсивті және интерактивті VR қолдану арқылы 
эксперимент жүргізілді. Зерттеу  жұмысында мәліметтерді талдаудың  жүйелік 
және салыстырмалы әдісі пайдаланылды. Мәліметтерді қорытындылауда 
индуктивті әдіс және зерттелген  педагогикалық құбылыстардың мәнін ашуға 
талдау және жинақтауды салыстыру әдісі мүмкіндік берді. Эксперимент барысы 
пре-эксперименттік дизайн (pre-experimental) негізінде ұйымдастырылды. 

Эксперимент нәтижелері SWOT талдау арқылы сипатталды. Талдау 
нәтижесі, VR технологиясы арқылы оқыту студенттердің химияны оқуға 
деген қызығушылығының артқанын және көңіл-күйлеріне жақсы әсер 
еткенін көрсетті. Ғылыми жұмыста білім беру бағдарламаларына VR енгізу 
мысалдары талданып, қазіргі заманғы зерттеулер мен тәжірибеге сүйене 
отырып, олардың білім алушылардың оқуы мен дамуына әсері қарастырылды. 
Алайда, артықшылықтарымен қоса кемшіліктері де сипатталып, ұсыныс 
берілді. Ғылыми жұмыс, интерактивті және иммерсивті оқыту әдістері арқылы 
оқу үрдісін ұйымдастыруға қызығушылығы бар оқытушылар мен болашақ 
педагог мамандар үшін пайдалы және VR-ды оқу үдерісіне енгізу бойынша 
идеялар көзі бола алады. 

Түйін сөздер: Виртуалды шындық, химия, толықтырылған шындық (AR), 
субмикроскопиялық деңгей, студент, университет.

Аннотация. Виртуальная реальность (VR) позволяет создавать в 
образовательном процессе среды погружения, особенно для визуализации 
сложных концепций и молекулярных структур, а также недоступных 
лабораторных работ. Такие подходы не только повышают мотивацию 
учащихся, но и способствуют развитию критического мышления и творческих 
способностей. Целью научно-исследовательской работы является изучение 
значимости и недостатков использования виртуальной реальности в 
образовательном процессе на занятиях по химии в вузах. В соответствии с целью 
исследования были проведены теоретическое исследование и эксперимент с 
использованием иммерсивной и интерактивной виртуальной реальности для 
определения влияния, преимуществ и недостатков технологии виртуальной 
реальности на мотивацию к изучению и усвоению учебного материала 
студентами-химиками. В исследовании использовался систематический и 

сравнительный метод анализа данных. Индуктивный метод обобщения данных 
и метод анализа и сравнения накопления позволили раскрыть сущность 
изучаемых педагогических явлений. Экспериментальная процедура была 
организована на основе предэкспериментального плана. Экспериментальные 
результаты были описаны с использованием SWOT-анализа. Результаты анализа 
показали, что обучение с использованием технологий виртуальной реальности 
повысило интерес учащихся к изучению химии и оказало положительное 
влияние на их настроение. В исследовательской работе проанализированы 
примеры внедрения виртуальной реальности в образовательные программы и 
изучено их влияние на обучение и развитие студентов на основе современных 
исследований и практики. Однако наряду с преимуществами были описаны 
и недостатки, даны рекомендации. Научная работа может быть полезна 
учителям и будущим специалистам в сфере образования, интересующимся 
организацией процесса обучения с помощью интерактивных и иммерсивных 
методов обучения, а также может послужить источником идей для внедрения 
VR в процесс обучения.

Ключевые слова: виртуальная реальность, химия, дополненная реальность 
(AR), субмикроскопический уровень, студент, университет.

Кіріспе. Қазіргі таңдағы заманауи білім беру жүйесінде виртуалды шындық 
(VR) технологиялары қарқынды дамып келеді. VR технологиялары иммерсивті 
және интерактивті оқыту орталарын құру арқылы білім беру мүмкіндіктерін 
айтарлықтай кеңейте алатын ең перспективалы құралдардың бірі болып 
табылады. ЖОО-да VR қолдану студенттерге теориялық білім алуға ғана емес, 
сонымен қатар өздері оқып жатқан пәндердің практикалық аспектілеріне енуге 
мүмкіндік береді. Мысалы, химия мамандығы студенттері, 3D кеңістігінде 
кез-келген уақытта химиялық реакцияларды бақылауға және қауіпсіз ортада 
зертханалық жұмыстарды (улы және жарылыс тудыратын қауіпті химиялық 
реагенттермен жұмыс жасауда) визуализациялай және модельдей алады. 
Мұндай тәсілдер студенттің ынтасын арттырып қана қоймай, сыни ойлау мен 
шығармашылық қабілеттерін дамытуға ықпал етеді. Зерттеулер көрсеткендей, 
VR технологияларын пайдалану білім алушылардың мотивациясы мен 
белсенділігін арттыруға, айтарлықтай жақсырақ оқуға  көмектеседі (Matovu,  
et al, 2021). Сонымен қатар, (Javaid, 2021) ғылыми еңбегінде химияны үйрену 
үшін VR қолданатын студенттер түсіну мен есте сақтаудың жоғары деңгейлерін 
көрсететінін тұжырымдаған ( Javaid,2024). 

Осылайша, университеттердегі химия пәнінің оқу бағдарламаларына 
виртуалды шындықты енгізу оқуға деген көзқарасты айтарлықтай өзгертіп, 
оны интерактивті және тиімді ете алады. Сол себепті, ғылыми жұмыстың 
мақсаты, ЖОО химия сабағында VR-ды білім беру үдерістеріне қолданудың 
маңыздылығын және кемшілігін зерттеу. 

Ғылыми жұмыстың мақсатына сәйкес, төмендегі зерттеу сұрақтары 
анықталды:

VR технологиясының химия мамандығы студенттерінің оқу ынтасына, оқу 
материалын меңгеруіне әсері қандай?

Химияны оқытудың дәстүрлі әдістерімен салыстырғанда VR техноло-
гияларының қандай артықшылықтары мен шектеулері бар?

Материалдар мен әдістер
Соңғы жылдары білім беру ортасында, шет елдер мен Қазақстанның 

жоғары оқу орындарында виртуалды шындық (VR) технологиялары барған 
сайын танымал бола бастады. Химияны оқытуда VR қолдану студенттерге 
интерактивті оқыту және теориялық білімді практикалық қолдану үшін бірегей 
мүмкіндіктер беру арқылы оқу үдерісін жақсартуға мүмкіндік береді. 

Henry Matovu және т.б. ғылыми жұмысында «Дәстүрлі оқыту» мен 
«Виртуалды шындық» технологиясын салыстыру арқылы ерекшелігі 
сипатталған. Зерттеушілердің тұжырымдауынша VR студенттерге өздігінен 
білім алуға ықпал етіп, жеке тұлғаға бағыттала алады, әсіресе мүмкіндігі шектеулі 
білім алушылыр үшін. Сондай-ақ, дәстүрлі оқытудың VR технологиясымен 
салыстырғанда қашықтан оқыту мен электронды оқытуға сәйкес келмейтіні, 
кәсіби тәжірибені қамтамасыз етуге алдын-ала дайындай алмайтыны атап 
өтілген. Оған қоса, зерттеуде VR-дің студенттерге қаржылық шектеулерге 
байланысты қол жетімді емес құралдармен жұмыс істеуге арнайы мүмкіндік 
қоса алуы және т.б. жалпы 22 артықшылығы, оның қолданылу сипаттамасымен 
қарастырылған. Ал, шектеулері мен кемшіліктеріне VR оқытуды дамыту 
жабдыққа, бағдарламалық қамтамасыз етуге, техникалық қызмет көрсетуге, 
және жаңартуға тұрақты қаржылық шығындарды қамтитынын және VR 
негізіндегі оқыту мен әдебиеттердің (қолдану нұсқаулықтары) қолжетімділігі 
төмендігін жатқызады (Matovu,2022). 

Химия ғылым ретінде көптеген дерексіз ұғымдар мен терминдерді 
қамтуына байланысты түсінуді қиындатады және химиялық қосылыстардың 
молекулалық құрылымын көзбен көре алмаймыз. Maksimenko N. және т.б. 
зерттеу жұмысы нәтижесінде, VR тәжірибесін атомдық құрылым зертханасына 
енгізу студенттердің оқу тәжірибесін жақсартатыны анықталды. Зерттеуге 
сәйкес, VR тәжірибелері қауіпті, улы, радиоактивті және канцерогенді 
заттармен жұмыс жасауда, классикалық зертханаларға қарағанда қауіпсіз 
және арзанырақ. Сонымен қатар, VR сабақтарының маңызды артықшылығы - 
Google Cardboard, Oculus GO, GearVR және Pico VR сияқты көптеген мобильді 
VR платформаларымен қолжетімділік және үйлесімділік (Maksimenko, 2021). 

Сондай-ақ, Maksimenko және т.б. (Maksimenko, 2021), Limniou M. және т.б. 
(Limniou, 2008) еңбектеріне сәйкес, химия зертханасына енгізілген заттардың 
көпшілігі табиғаты бойынша макроскопиялық болып табылады және соған 
қарамастан, химияны субмикроскопиялық деңгейге өтпей толық түсіну мүмкін 
емес. 

Лундин және т.б. зерттеуінде VR технологиясын жиі қолдану денсаулыққа 
жағымсыз әсер етуіне байланысты алаңдаушылық тудырып, зерттеу 

жұмыстарын жүргізген. Шамадан тыс қолдану көздің шаршауын, жүрек 
айнуын, позаның тұрақсыздығын, шаршауды, бас айналуды, қозғалыс ауруын, 
бағдардың бұзылуын және т.б. тудыруы мүмкін, сонымен қатар психикалық 
денсаулыққа әсер етуі мүмкін деп қорытындыға келген. Жүргізілген 73 
зерттеудің 7-еуі клиникалық симптомдардың нашарлауы немесе құлау қаупінің 
жоғарылауы туралы хабарлағанын, тағы 21 зерттеу «жағымсыз әсерлер жоқ» 
деп, бірақ олардың нәтижелерінде құжатталған айқын жағымсыз әсерлерді, 
негізінен киберауруды анықтай алмағандығын сипаттайды. Сонымен қатар, 
73 зерттеудің 45-інде ешқандай жағымсыз әсерлер туралы айтылмаған деп 
қорытындылайды (Lundin, 2023).

Edwards және т.бю , Ferrell және т.б. (Ferrell, 2019), C.L. Dunnagan (Dunnagan, 
2020), зерттеулері органикалық химиядағы VR технологиясының қолданылуына 
бағытталған. Мысалы, Ferrell және т.б. жұмысында органикалық химиядағы 
қиын оқу салаларын, қышқыл, негіз, экстракция, алмасу реакциялары және 
ароматтылық тақырыптары бойынша үш зертханалық оқыту модулі әзірленді. 

Ал, Falah және т.б. (Falah, 2020) еңбегінде химияны оқыту мен оқуда VR 
(виртуалды шындық, 3D көзілдірік арқылы шынайы эксперимент жүргізу) 
және AR (толықтырылылған шындық, мобильді қосымшалар т.б.) жүйелерінің 
кемшіліктеріне қарағанда артықшылықтары ашылды. Baragash және т.б. 
(Baragash, 2020), Baragash және Al-Samarraie (Baragash, 2018) мұғалімдердің 
VR-ды тиімді пайдалану талаптары туралы түсініктерін орындау AR-мен 
салыстырғанда әлдеқайда қиын болғандығын атап өткен.

Guruloo және Osman химия білімінде VR интеграциялаудың маңыздылығын 
зерттеген. Зерттеу бойынша, тек алты елде химия білімінде VR зертханаларын 
(VRLs) белсенді түрде енгізіп, жетілдіріп жатқаны анықталды. Америка 
Құрама Штаттары (АҚШ) VRL зерттеулері бойынша бірінші орында. Оған 
қоса, химиялық білім беруде VR-ді құрастыру үшін әртүрлі технологиялық 
жабдықты, яғни, Oculus жүйесі, SimView жүйесі, VR симуляциясы, Narupa XR 
және Google Chromecast қолдануға болатыны сипатталған. Сонымен қатар, 
Unity 3D ең кең қолданылатын және қол жетімді бағдарламалау құралы болып 
табылады (Guruloo, 2023). 

Қазақстандағы жүргізілген зерттеулерге сәйкес VR-ды білім беру жүйесінде 
қолдану экономикалық және экологиялық тұрғыдан тиімді, зертханалық 
және практикалық жұмыстарды жасауда қауіпсіз. Сонымен қатар, VR білім 
алушыға кез-келген ыңғайлы уақытта және кез-келген жерде аудиторияда 
немесе кәсіпорында қиын теорияларды және күрделі жаратылыстарды оңай 
түсіндіруге көмектесетін, компьютер, интерактивті тақта секілді көмекші 
құрал (Садвакасова, 2023). Amirbekova E. және т.б. (Amirbekova, 2024) VR және 
AR пайдалану арқылы Метаверсте (metaverse, сандық 3D кеңістігі, виртуалды 
платформа) химияны оқыту  тиімділігін зерттеу барысында бұл технологияларды 
химияны оқытудың әлеуетін көрсетеді деп тұжырымдағанымен, бұл саладағы 
эмпирикалық зерттеулердің саны жеткіліксіз екендігін анықтады. Зерттеушілер 
иммерсивті VR және AR технологиялары мотивация мен құзыреттілік 

тұрғысынан дәстүрлі бағдарламалардан артықшылығы бар деген қорытынды 
жасады. 

Демек, VR тәжірибесі студенттерге химиялық заттардың нақты әлемі мен 
субмикроскопиялық әлемді байланыстыруға, сондай-ақ химияның бейнелеу 
тілімен байланыстыруға көмектеседі. Дегенмен, молекулалардан кіші 
объектілерді, яғни атомдарды және олардың құрылымын визуализациялау үшін 
химиялық білім беруде иммерсивті виртуалды шындықты енгізуге арналған 
ғылыми зерттеулер өте аз.

Зерттеу жұмысы барысында VR технологиясын зерттей келе жоғары оқу 
орнында 1-суретте көрсетілгендей химиядан оқыту үрдісін иммерсивті және 
интерактивті VR арқылы ұйымдастыру тиімділігі анықталды.

Сурет 1. Химиядан оқыту үрдісін иммерсивті және интерактивті VR арқылы ұйымдастыру 
моделі

Зерттеу әдісі
Зерттеу  жұмысында мәліметтерді талдаудың  жүйелік және салыстырмалы 

әдісі пайдаланылды. Мәліметтерді қорытындылауда индуктивті әдіс және 
зерттелген  педагогикалық құбылыстардың мәнін ашуға талдау және 
жинақтауды салыстыру әдісі мүмкіндік берді. 

Ал, эксперименттік жұмысты пре-эксперименталды дизайн (Cohen, 2018) 
арқылы ұйымдастыру тиімді болып табылды. Бұл әдіске сәйкес, экспериментке 
бақылау тобы қатыспады. Тәжірибе басында және соңында химияны оқытуда 
виртуалды шындық технологиясының оқыту үрдісіне әсерін анықтауға 
бағытталған сауалнама жүргізілді. 

Сауалнаманы даярлауда бағалау шкаласы (Rating scale) арқылы жабық 
сұрақтар  (Сlose-ended questions) қолданылып, онлайн түрде алынды. 

Зерттеу орны мен қатысушылар
«Қышқыл, негіз, тұз және оксид» тақырыптары бойынша зертханалық 

жұмыс  VR технологиясын қолдану арқылы Ө. Жәнібеков атындағы Оңтүстік 
Қазақстан педагогикалық университеті, Жаратылыстану факультеті, Химия 
кафедрасында жүргізілді. Эксперимент қатысушылары ретінде 6В01504-
«Химия мұғалімін даярлау» білім беру бағдарламасы негізінде оқитын 35, 
1-курс білім алушылары таңдалынды.

Талқылау мен нәтижелер 
Сауалнамаға жоғарыда аталған «Rating scale» шкаласы бойынша 1 ден 

5-ке дейін бағалауға арналған сұрақтар даярланды. Экспериментке дейінгі 
сауалнаманы алмас бұрын, студенттер VR құралдарымен таныстырылып 
кішігірім ақпарат берілді. Сонымен қатар, сауалнама сұрақтарының мәнін 
студенттердің түсіну сенімділігін анықтау үшін, пилоттық зерттеу (Саломан, 
2023) жүргізіліп, сұрақтарға талдау жасалынды.

Сонымен қатар, сауалнама сұрақтарының байланыс сенімділігі Кронбах 
альфа бойынша анықталды.  Кронбах альфа 0,8 болды, бұл ішкі үйлесімділіктің 
жоғары деңгейін көрсетеді. Бұл мән әдетте сенімділік тұрғысынан 
жарамдылықты көрсетеді деп саналады. Экспериментке дейінгі және кейінгі 
сауалнамаға барлық 35 студент қатысты. Төмендегі 1-кестедегі эксперименке 
дейінгі және 2-кестедегі эксперименттен кейінгі сауалнама нәтижелерін 
қарастыратын болсақ, студенттердің көпшілігі VR-ды   зертханалық жұмыс 
жасауда қолдану тиімді деп есептейтінін көрсеткен. Сонымен қатар, бастапқыда 
VR-ды сабақ барысында қызығушылықтарын өте жоғары арттырмайды деп 
есептеген студенттердің 20%-ының қолданғаннан кейін ойы өзгеріп, соңында 
74,3% студент жоғары бағалаған.

Кесте 1
Эксперименке дейінгі сауалнама нәтижелері

Сұрақтар 1(%) 2(%) 3 (%) 4 (%) 5(%)
VR-ды   зертханалық жұмыс жасауға қолдану тиімділік 
деңгейі қандай?

2,9 2,9 25,7 31,4 37,1

VR-ды қолданған кезде сіздің қызығушылығыңызға 
қаншалықты әсер етеді?

2,9 - 17,1 25,7 54,3

VR химиялық күрделі ұғымдарды түсінуіңізге қаншалақты 
көмектесуі мүмкін?

2,9 14,3 37,1 45,7

VR-ды химия сабағында қолдану тиімділігін қандай дәрежеде 
бағалайсыз?

2,9 2,9 14,3 34,3 45,7

Химия тақырыбын меңгеру барысында VR сіздің көңіл-
күйіңізге қаншалықты әсер етуі мүмкін?

2,9 - 28,6 28,6 40

Сіз үшін VR-ды қолдану қаншалықты қиын болуы мүмкін? 11,4 20 31,4 28,6 8,6

VR-дың химия сабағында қолдану тиімділігі мен химиялық күрделі 
ұғымдарды түсінулеріне көмектесу деңгейін, қолданып көргенге дейін 
және кейін де студенттің көпшілігі жоғары деп бағалаған. Нақтырақ айтсақ, 
бастапқыда салыстырмалы түрде 45,7% студент жоғары деп бағаласа, кейін 
жоғары деп бағалаушылардың саны 10-12% пайызға артқан.

Кесте 2
Эксперименттен кейінгі сауалнама нәтижелері

Сұрақтар 1(%) 2 (%) 3 (%) 4(%) 5(%)
VR-ды   зертханалық жұмыс жасауға қолдану тиімділік 
деңгейі қандай?

- 2,9 5,7 28,6 62,9

VR-ды қолданған кезде сіздің қызығушылығыңызға 
қаншалықты әсер етті?

- - 8,6 17,1 74,3

VR химиялық күрделі ұғымдарды түсінуіңізге қаншалақты 
көмектесті?

- - 14,3 31,4 54,3

VR-ды химия сабағында қолдану тиімділігін қандай дәрежеде 
бағалайсыз?

- - 11,4 31,4 57,1

Химия тақырыбын меңгеру барысында VR сіздің көңіл-
күйіңізге қаншалықты әсер етті?

- - 11,4 25,7 62,9

VR-ды қолдану сіз үшін қаншалықты қиын? 14,3 28,6 22,8 20 14,3

Ал, химия тақырыбын меңгеру барысында VR студенттердің көңіл-
күйіне орта деңгейде ғана әсер етеді деп шешім қабылдаған 17,35% студент, 
эксперименттен кейін жоғары деңгейде әсер етеді деп ойы өзгерген. Алайда, 
VR-ды қолдана білу қиындығы жоғары деп есептеген қатысушылар арасында 
қатты өзгеріс болмады. Студенттердің қабылдау дәрежесі айырмашылығына 
байланысты кейбір студенттер тез меңгеріп, ал қалған студенттерге қолдана алу 
дағдысын қалыптастыруға біраз уақыт қажет болды. Сондай-ақ, эксперимент 
жүргізушінің бақылауы барысында VR-ды қолдану кезінде жүректері айнып, 
бастары айналғаны анықталды. 

Жоғарыда талданған химияны оқытуда VR-ды қолдану бойынша теориялық 
зерттеулер және жүргізілілген эксперименттің негізінде 3-кестеде SWOT 
талдау жасалды.

Кесте 3
VR технология бойынша жүргізілген тәжірибелер нәтижелеріне сәйкес SWOT талдау

Күшті жақтары Әлсіз тұстары
Химиядан қиын, қауіпті немесе қолжетімсіз 
әрекеттерді (химиялық реакцияларды) 
модельдеуге көмектеседі;
Білім алушылардың шынайы өмірлік тәжірибемен 
қамтамасыз ету арқылы мотивациясы мен 
белсенділігінің артуы;
VR қолданатын студенттердің түсіну мен есте 
сақтау деңгейі жоғары болады;
Аралас оқытуда пайдаланылады;
Мүмкіндігі шектеулі жандар үшін әртүрлі 
режимдерде оқыту қамтылған;
студенттердің қиялын шабыттандырады және 
олардың шығармашылығын дамытады.

VR технологиясының күрделілігіне 
байланысты cтуденттер өз бетінше дұрыс 
пайдалану жолын оңай түсіне бермейді;
VR тәжірибелері алдын ала жазылған 
қондырғыларға негізделгендіктен, нақты 
әлемдегі өзгерістерді қосу үшін дамыту 
ауқымы шектеулі;
Ұзақ уақыт бойы VR жабдықтарын кию 
талабы студентке ыңғайсыздық пен 
қолайсыздықты тудыруы мүмкін;
Қаржылық шығынның жоғары болуы.

Мүмкіншілігі Қауіп
Химия пәнінен тәжірибе жасауда, VR технология 
арқылы алдын-ала дайындала алуға мүмкіндігі 
бар;
оқыту процесін ойынға айналдыру арқылы 
(Gamifying teaching) жобалауға мүмкіндік береді;
өздігінен білім алуға мүмкіндік береді;

Виртуалды болғандықтан пайдалануға 
жарамды химиялық реагент дайындап, 
оны тәжірибеде пайдалана алмауы 
студенттің сенімділігін азайтады;
техникалық мәселелер кенеттен пайда 
болуы мүмкін және оның оқыту процесіне 
әсер етуі;  
көп қолданудың денсаулыққа жағымсыз 
әсері.

  
Зерттеулер қорытындысы бойынша, Қазақстанда және шетелдік 

университеттерде VR оқу үдерісін жақсарту, студенттердің белсенділігін 
арттыру және практикалық оқу мүмкіндіктерін кеңейту үшін белсенді түрде 
қолданылады. Әрине, іс-жүзінде жасалу қажет зертханалық жұмысты VR-мен 
алмастыруға болмайды. Дегенмен, кейбір реагенттердің құны туралы мәселені, 
сондай-ақ оларды зертханада сақтаудың қауіпсіздігі туралы мәселені VR 
технологияларын қолдану арқылы шешуге болады. Сонымен қатар, ол жұмыс 
немесе жабдықты сақтау үшін арнайы орындарды қажет етпейді және онлайн 
білім беру танымал бола бастаған сайын, 3D VR зертханалық тәжірибе сияқты 
химия білімінің маңызды бөлігін өткізіп алмаудың бірегей мүмкіндігін береді.

Қорытынды
Жалпы, шетел университеттерінде химияны оқытуда виртуалды шындық 

технологияларын қолдану оқу үдерісінің жаңа көкжиектерін ашады. Бұл 
технологиялар оқушылардың белсенділігін арттырып, күрделі ұғымдарды 
түсінуді жеңілдетіп және эксперимент жүргізу үшін қауіпсіз ортаны қамтамасыз 
етіп қана қоймайды, сонымен қатар дәстүрлі әдістерді айтарлықтай өзгерте 
алатын оқытудың жаңа тәсілдерін ұсынады.

Зерттеу нәтижесіне сәйкес университеттерде VR технологияларының 
маңыздылығын зерттеу жан-жақты қарастыруды қажет ететін өзекті тақырып 
екені анықталды. Зерттеу сұрақтарына сәйкес, ғылыми жұмыста білім беру 

бағдарламаларына VR енгізу мысалдары талданып, қазіргі заманғы зерттеулер 
мен тәжірибеге сүйене отырып, олардың білім алушылардың оқуы мен 
дамуына әсері қарастырылды.  Сонымен қатар, сауалнама нәтижелері VR 
технологиясының студенттердің химияны оқуға деген қызығушылығының 
артып, көңіл-күйлеріне жақсы әсер еткенін  көрсетті. Алайда, құралды ұзағырақ 
пайдалану барысында, денсаулықтарына кері әсері байқалды. Сол себепті, 
жоғарыда сипатталған SWOT талдау негізінде күшті, әлсіз, қауіпті тұстары 
мен мүмкіндіктерін ескере отырып төмендегідей ұсыныстар анықталды:

VR арқылы зертханалық жұмыстарды немесе тапсырмаларды орындауда 
білім алушылырдың күмәнін шартты түрде шешу қажет;

VR технологиясын пайдалану нұсқаулықтарын және VR-ды қолдану 
арқылы ұйымдастырылатын сабақтың әдістемесін даярлау;

VRмен жұмыс жасауды үйрететін арнайы нұсқаушының болуын қамтамасыз 
ету;

VR-ды тек химиялық реагенттердің жетіспеушілігі кезінде, кейбір 
зертханалық жұмыстарды орындау мүмкін болмаған жағдайда және шынайы 
қолмен экспериментті жасамас алдын дайындық ретінде қолдануды ұсынамыз.

Ауқымды қаржыландыруды талап етуіне байланысты мемлекет тарапынан 
қолдауды жүзеге асыру үшін тиімді жолдарын анықтап, одан әрі жобалық 
зерттеу жұмыстарын жүргізу.

Дегенмен, VR енгізудің тиімділігін арттыру үшін қарастырылған 
проблемаларды шешу мақсатында, осы саладағы зерттеулерді одан әрі 
жалғастыру қажеттілігі анықталды. 

